УТРИНСКИ ВЕСНИК
29.02.2008 Почна судскиот процес за даночното затајување во ЕМО - Охрид
Црногорецот Марковиќ е обвинет дека преку сомнителни трансакции станал доминантен сопственик на фирмата
Црногорскиот државјанин Миодраг Марковиќ вчера седна на обвинителната клупа во Основниот суд Скопје 1, каде што му се суди за даночно затајување вредно стотици милиони денари. Тој е обвинет дека преку својата фирма „Арарат“ од Никшиќ со сомнителни трансакции стигнал до 36,16 проценти од акциите во охридски ЕМО и со тоа станал доминантен сопственик на фирмата. Наводно, со испраните пари потоа купувал подвижен и неподвижен имот во земјава. Марковиќ пред пет месеци беше екстрадиран од Србија, каде што беше уапсен, а неговото име се поврзуваше и со поранешниот прв цариник Драган Даравелски, по кого Македонија има распишано меѓународна потерница. 

Судењето почна, иако вештото лице се' уште ги нема вештачено доказите, на кои одбраната на Марковиќ имаат сериозни забелешки. Поради тоа, односно по изготвувањето на вештачењето, Марковиќ ќе сведочи уште еднаш. Вчера, рече дека не може да разбере за што е обвинет, од старт негирајќи какви било криминални дејства. Тој тврдеше, а неговите адвокати за тоа поседуваат документ за оставина, дека во 1999 година од своето семејство наследил 12 милиони тогашни марки, чиј дел од парите ги вложил и во Македонија. 

„Акциите во ЕМО ги купив во 2001 година и тоа преку Берза, што значи дека трансакцијата е направена со сите потребни царински и банковни документи. Кога ги купував акциите, ЕМО беше пред стечај, а до 2003 година, додека управував со акциите, фирмата беше прогласена за една од најуспешните во Македонија“, сведочеше Марковиќ, кој во периодот од 2000 до 2003 година бил управник и на скопската фирма „Скотиха тихама оверсис лимитид“, ќерка на кипарската „Тихама оверсис лимитид“. Марковиќ негираше дека неговата фирма „Арарат“ била фантомска, тврдејќи дека таа преку акциите што ги поседува, функционира и денеска, иако тој бил во притвор. 

Случајот со ЕМО се актуализираше во 2004 година, една година откако Марковиќ ја напушти Македонија. Беа донесени мерки за блокирање на имотот на фирмите „Арарат“ и „Скотиха тихама оверсис лимитид“ и беше распишана меѓународна потерница против Марковиќ. Подоцна беа поништени и трансакциите со кои црногорскиот бизнисмен стана доминантен сопственик на ЕМО, а пакетот акции се врати во државна сопственост.

„Моите адреси во Никшиќ и во Скопје, каде што останаа да живеат мојата сопруга и двајцата синови, кои тука учат и студираат, се непроменети, но од мене никој не побарал да дојдам и да дадам исказ“, се жалеше Марковиќ пред судот. 

Тој беше уапсен во декември 2006 година од страна на српската полиција на границата со Црна Гора. По речиси една година во притвор во Ужице, на 17 октомври минатата година беше екстрадиран во земјава, од каде што беше испратен во Истражниот затвор „Скопје“. За овој случај се заинтересираа и Јавното правобранителство, како и Хелсиншкиот комитет, кои побараа да се прекине постапката.
12.03.2008 Хелсиншки бара МВР да открие кој ги тепал приведените во Бродец
Хелсиншкиот комитет го повика Министерството за внатрешни работи да спроведе вистинска истрага за начинот на кој биле третирани приведените лица во полициската акција во тетовското село Бродец. Комитетот бара од полицијата да поднесе кривична пријава против оние што го извршиле бруталното претепување на лицето приведено од Бродец, а не само да се бараат лицата што ја снимиле видеоснимката со исказот на претепаниот. (Макфакс)
	24.03.2008 Построги казни за насилните полицајци
Со измените на Законот за внатрешни работи е планирано да се воведе поголема палета казнени мерки за бруталните полицајци
Тројца припадници на полицијата се суспендирани од работа од почетокот на годинава, бидејќи прекумерно употребиле физичка сила кон недолжни граѓани. Отказ им се заканува уште на петмина полицајци кои минатата недела приведоа ученици од Основното училиште „Владо Тасевски“ во полициска станица „Карпош“ без да ги известат нивните родители. Претходно, медиумите известуваа за прекумерна употреба на физичка сила од страна на двајца полицајци кои претепале скопјанец додека го превезувале од Гази Баба до станицата во Кисела Вода. Кога дежурниот полицаец видел во каква состојба е приведениот, не сакал да го преземе од колегите кои тврделе дека тој самиот се повредил додека го превезувале. Претепаниот скопјанец веднаш бил префрлен во болница, а двајцата насилни полицајци се суспендирани и им се заканува отказ. 

Ова се само дел од пријавените случаи кога полициската бруталност излегува од контрола и место да ја штити, ја загрозува безбедноста на граѓаните. Само минатиот месец тројца граѓани поднеле жалби до Хелсиншкиот комитет за човекови права наведувајќи дека полициски службеници се однесувале брутално и понижувачки кон нив. Хелсиншкиот комитет упатил претставка до Внатрешната контрола на МВР, по што биле известени дека место санкции за полицајците, пријави биле поднесени за натепаните! 

Во последниот извештај на Комитетот како една од забелешките се посочува тоа што во повеќе случаи на поплаки поднесени од страна на граѓаните за насилното однесување на полицајците, Секторот за внатрешна контрола заклучувал дека граѓаните вербално ги провоцирале службените лица, кои морале да употребат одредени зафати за да ги совладаат, што пак завршувало со полесни или потешки телесни повреди. Приказната завршувала на тој начин што полицијата, покрај употребата на сила, им поднесува кривични пријави на граѓаните, со образложение дека нападнале службено лице. 

Слично искуство имаат и во Канцеларијата на народниот правобранител. Оттаму велат дека често се случува, и покрај силните докази дека е употребена прекумерна сила, истрагата на Секторот за внатрешна контрола да го покаже токму спротивното. „Во три случаи минатата година за кои поднесовме претставки, Секторот не' извести дека нема прекумерна употреба на сила. Но, ние имавме сомневања и силни индикации дека била злоупотребена сила. Поради тоа, своите докази ги доставиме до Јавното обвинителство“, вели Уранија Пировска, портпарол на омбудсманот.

Во врска со ваквите обвинувања, од Секторот за внатрешна контрола се правдаат дека бројот на пријави поднесени против нивните припадници постојано се зголемува, а се заоструваат и изречените санкции. Така, само минатата година до Секторот биле поднесени 974 претставки против припадници на полицијата. Сепак, поразителни се податоците дека најголем број од нив, или 570 се покажале како неосновани, а за 108 случаи немало доволно докази. Во 251 случај лани било докажано дека полицајците ги прекршиле законите. Од нив, само во 61 случај била пријавена прекумерна употреба на сила од страна на полицијата, за разлика од 2006 година, кога имало 83 претставки. 

„Ова се ретки случаи кога полицајците се однесувале насилно кон приведените или кон граѓаните и тие се казнети за своите постапки“, велат во Секторот за внатрешни контрола и професионални стандарди во МВР. 

Раководителот на овој сектор, Воислав Зафировски, вели дека постојат строги правила кои ги утврдуваат условите и причините поради кои може да се употреби сила врз некое лице. Ако полицискиот службеник употреби сила, а за тоа нема основа, тогаш против него ќе биде поведена дисциплинска постапка и ќе биде казнет, додава тој. И покрај обвинувањата дека полицијата знае да биде груба при испрашувањето на приведените, Зафировски вели дека во последниот период никој не се пожалил на тортура од страна на полицијата.

„Нема ниедна претставка за тортура или за насилна изнуда на признание од приведен. Досега ниедно лице не се пожалило на тортура пред јавниот обвинител, ако има таков случај тој сигурно би бил пријавен“, тврди Зафировски. Тој признава дека често кон Секторот се упатуваат критики дека казните спрема полицајците се благи, најчесто завршуваат со парична казна, а дека дисциплинските комисии им попуштат на своите колеги кои се огрешиле пред законот. 

„Дисциплинската постапка може да резултира или со отказ или со казна од 15 отсто од плата во рок од шест месеци. Знаеме дека тоа понекогаш не е соодветна казна, посебно кога има случаи кога отказот е престрога мерка, а втората опција е преблага. Затоа работиме на измена на Законот за внатрешни работи каде што јасно ќе се дефинираат дисциплинските постапки и ќе има поголема палета казнени мерки“, вели Зафировски. 

За да се избегнат случаите на бруталност и да се обезбеди поголема доверба во полицијата, експертите и невладините организации бараат поголема контрола за спречување на злоупотребата на полициските овластувања. 

„Најдобра надворешна контрола може да обезбедат институционалните механизми за контрола на работата на полицијата, како на пример народниот правобранител и Јавното обвинителство. Но, сепак, тие не можат да спроведат ефективна истрага. Затоа е важно Секторот да ја зајакне својата независност во рамките на Министерството“, смета Зафировски. Тоа, според него, ќе се постигне преку обуки и тренинзи и со поголем избор на казнени мерки, со кои ќе се влијае на креирање на поинаква свест и култура на полициските службеници.

Според Уранија Пировска, новите предложени механизми од страна на експерти кои се однесуваат на поголема улога на јавниот правобранител и народниот правобранител во истрагите и формирање независна комисија за надгледување на работата на полицијата ќе ја подобрат соработката и припадниците на полицијата ќе бидат повнимателни при својата работа.


	


19.04.2008 За Хелсиншки оваа година е изгубена 
Конкурсот за средните училишта е „сапунска опера“, оценува Хелсиншкиот комитет
„Сега ќе се занимаваме со предвремените парламентарни избори, кои проблемот со името ќе го поместат настрана, сведувајќи го на едно од прашањата во предизборната кампања, како што името го покри недобивањето покана за НАТО и грчкото вето што доведе до тоа. А ветото и недобивањето покана, кога беа топ-тема, наполно го одвлекоа нашето внимание од она што дотогаш се бараше од нас како предуслов за добивање покана. Да бевме кучиња, одамна ќе го стекневме Павловиот рефлекс и ќе знаевме дека секоја изборна година за нас е неповратно изгубена година“, вели во писмената изјава Исо Руси, в.д. претседател на Хелсиншкиот комитет за човекови права на Македонија.

Хелсиншкиот комитет во извештајот за март за состојбите во Македонија упати забелешки за Конкурсот за упис во средните училишта, како и за ширење јазик на омраза од страна на Министерството за култура. Случувањата околу конкурсот за средните училиште од Хелсиншки ги нарекуваат сапунска опера во која се вклучија и помалку невообичаени организации, како борците против анархија, со барање советите на пелагониските општини да одржат итни седници, а за проблемот да се произнесат и наставничките и родителските совети, упатувајќи притоа и предупредување дека „ќе преземат активности со порадикални мерки доколку Владата не го спречи самоволието на министерот Рушити“. 

„Реакциите на објавениот конкурс беа политички обоени и, за жал, од позиции на очигледна заштита на ’македонската кауза‘, која ете се брани и со тоа што ќе се спречи образование на мајчин јазик на другите етнички заедници, особено албанската“, велат од Комитетот.

Според Хелсиншки, проблемот воопшто не е нов, ниту може да се врзе за оваа влада и помалку или повеќе се јавува речиси секоја нова учебна година. „Во минатото ваквите состојби беа ’надминувани‘ на тој начин што по протестите во општините и училиштата Министерството се повлекуваше, а за учениците кои имаат право да се школуваат на мајчин јазик во средното образование се бараа хибридни решенија, како што се носење во други општини и сместувања во интернати. А работата е крајно едноставна, се разбира, ако се остави настрана дневното политикантство“, се констатира во извештајот. (П.

30.05.2008 Лазаров во затвор за сомневање, Арнаудов на слобода со пресуда 
Според претседателот на Хелсиншки, станува збор за добро смислени сценарија за страв
„Предметот против Панде Лазаров беше готов пред неколку месеци и за тоа пишуваа медиумите. Но, темпирањето на неговото апсење е сосема јасно“, вака Исо Руси, претседател на Хелсиншкиот комитет, го коментира апсењето на поранешниот прв човек на Јавното претпријатие „Електростопанство на Македонија“, Панде Лазаров, кој беше уапсен поради сомневање за проневера на 190.000 марки и 300.000 американски долари. 

Шеесет и четиригодишниот ексдиректор на ЕСМ е во притвор, за разлика од неговиот претходник Ламбе Арнаудов, кој, иако правосилно осуден за милионска проневера, никако да почне да ја издржува четиригодишната затворска казна, бидејќи, наводно, бил недостапен за полицијата и за државните институции.

Сомневања за криминал во енергетскиот сектор има се' повеќе, што експертите го оправдуваат со големиот капитал и пари што ги поседуваат овие компании. Но, дали станува збор за селективна правда, имајќи предвид дека еден директор е зад решетки поради сомневање за криминал, а друг е на слобода, иако Обвинителството докажа дека ја оштетил државата за еден милион евра.

„Дефинитивно се создава впечаток дека во Македонија правдата се применува селективно. Место да се реализира една правосилна пресуда и со тоа лицето да си го врати долгот кон државата што го направил со криминални дејства, се атакува кон другите директори на поранешното „Електростопанство на Македонија“, иако за овој случај морам да се оградам, бидејќи за квалификациите на обвинувањата единствено сум слушал од медиумите“, вели професорот на Правниот факултет во Скопје, Никола Тупанчевски.

Адвокатот на Панде Лазаров, Стеван Павлевски се воздржа од коментар, имајќи предвид дека неговиот клиент се' уште нема дадено одбрана пред судот.

За претседателот на Хелсиншкиот комитет нема дилеми дека сите овие апсења, инциденти и најави за кривични тужби против градоначалници и лидери на опозицијата се добро осмислени сценарија.

„Тоа е смислена политика за втерување страв меѓу граѓаните“, вели Руси. 

Дали и кога ќе биде приведен Арнаудов, кој веќе 18 месеци игра криенка со полицијата, веројатно ќе биде познато веднаш по изборите. Имено, според некои гласишта, полицијата ќе успее да го „пронајде“ Арнаудов веќе наредната недела, кога се очекува негово спектакуларно апсење.

Панде Лазаров беше уапсен минатиот четврток. Според МВР, Лазаров како генерален директор на „Електростопанство“, во периодот од 1996 до 1998 година, зел провизија за склучени договори за деловна соработка со фирмите „МАН такраф фордертехник“ од Лајпциг, Германија, и кинеската корпорација „Хајнан“, кои требало да испорачаат опрема за РЕК „Осломеј“ и ХЕЦ „Козјак“. МВР тврди дека Лазаров, со намера да го прикрие потеклото, движењето и локацијата на паричните средства, најпрвин ги конвертирал марките во долари и ги префрлил на друга сметка, а потоа сите пари ги префрлил на нова банкарска сметка во Ландесбанк, Берлин – Германија, со што полицијата се сомнева дека го сторил делото перење пари.

Арнаудов, поради проневера на еден милион евра, правосилно е осуден на четиригодишна затворска казна. Тој најпрво беше осуден на две години затвор, бидејќи правел штетни договори на сметка на фирмата, но Апелациониот суд двојно му ја зголеми казната. Додека првостепената пресуда чекаше да стане правосилна, тој беше на слобода. Арнаудов требаше да се појави во „Идризово“ уште на 30 ноември 2006 година. Полицијата 18 месеци го води за недостапен, иако граѓани на Скопје и на Охрид тврдат дека Арнаудов слободно се шета по улиците на двата града.
04.06.2008 Големи критики за однесувањето на полицијата
Дали полицијата на изборите беше полојална кон партиите или кон државата
Зголемен број полицајци на гласачките места, хеликоптери, „ебри“, „алфи“ на секој чекор. Ваквото рекордно присуство на полицијата како превентива за изборните инциденти беше најавено само неколку дена пред да се одржи неделното гласање. Целта беше да се спречат и избегнат инцидентите, а земјава да го обели образот и да си го олесни трнливиот пат за влез во НАТО и во ЕУ. 

Но, работите тргнаа во сосема спротивна насока. Се вративме пред 2001 година, оценуваат аналитичарите, додавајќи дека полицијата не само што не помогна во спроведувањето фер и демократски избори туку дека демонстрираше оти, и покрај бескрајните домашни и странски реформи, се' уште е она што беше во поранешниот систем – партиска полиција.

Американската амбасада преку соопштение побара од Владата да ги отстрани сите официјални лица од органите на редот чија лојалност е спрема политичка партија, а не спрема професионална полициска работа. Амбасадорката на САД, Џилијан Миловановиќ, изразува загриженост за сериозните недостатоци што ги согледале домашните и странските набљудувачи. „Мора да се постават и целосно да се спроведат стриктни полициски процедури за заштита на гласачите, членовите на Изборната комисија и набљудувачите за да не се повторат случувањата од 1 јуни. Владата мора жестоко да ги истражи, гони и соодветно да ги санкционира оние кои ги попречиле настаните, а кои и' го одзедоа демократскиот имиџ на оваа земја“, е ставот на амбасадата на САД. 

На многубројните критики од странските претставници во земјава, од МВР одговараат дека ќе бидат бескомпромисни спрема секого што бил инволвиран во инциденти, особено ако станува збор за припадници на полицијата. Како прв чекор го најавуваат тоа што против тројца припадници на МВР веќе се поднесени кривични пријави за учество во изборни инциденти. 

Аналитичарот Суад Мисини оценува дека е жално тоа што треба странските набљудувачи да ни ја кажуваат очигледната катастрофа. „Полицијата не помогна во спроведувањето фер и демократски избори. Ако се најавуваше пред изборите дека ќе има полициско присуство повеќе од кога било, а се случи да има насилство повеќе од кога било, може ли некој поинаков заклучок да се изведе од тоа дека полицијата не ја заврши својата работа, односно вршеше туѓа работа“, прашува Мисини.
За него е нејасно зошто е дозволено во толку многу места локалните набљудувачи да бидат бркани од избирачки места, но и дека „на неколку места униформирани лица ги спречувале граѓаните да гласаат, каде што потоа се покажало дека се донесени наполнети гласачки кутии“. „Поентата е многу едноставна, дали Албанците во Македонија се див народ и го урнисуваат угледот на земјава или институциите го уништуваат угледот со тоа што не функционираат или функционираат според одредени сценарија што му одговараат некому“, прашува Суад Мисини. 

Гласачко место во Ново Село е затворено затоа што неидентификувани лица упаднале за време на гласањето. Неидентификувана група направила неред и го избркала набљудувачот на „Мост“ и во Боговиње. Во Желино повторно е повлечен набљудувачот на „Мост“ откако била наполнета гласачката кутија... Ова се само дел од изборните неправилности што ги регистрираа мониторите на граѓанската асоцијација „Мост“. 

Претседателот на „Мост“, Дарко Алексов, потврдува дека беше забележливо големо присуство на полицијата на гласачките места, но, според него, бројката и не е толку важна колку што е важно како тие реагирале во дадени ситуации. 

„Ако се сеќавате, ДИК непосредно пред денот на изборите ја повика полицијата да се придржува до Кодексот за постапување донесен од страна на ДИК. Задача на полицијата е на повик на претседателот или член на ИО да влезе во избирачкото место и да воспостави ред. Оттука се поставуваат неколку прашања - дали и кога ОИК или ИО барал интервенција од полицијата и дали полицијата реагирала само кога била повикана“, прашува Алексов, нагласувајќи дека, сепак, факт е тоа што сите оружени инциденти се случија надвор од избирачките места. 

Тој нагласува дека случаите во кои нивни набљудувачи биле избркани од избирачките места не се случувале во присуство на полицијата. „Информација за реакција на полицијата во случај кога наш набљудувач бил избркан од гласачкото место до нас не стигнала“, децидни се од „Мост“, кои со 3.500 набљудувачи мониторираа 70 отсто од гласачките места во земјава. 

„Како и за организацијата на сите избори одговорноста, пред се', лежи во државните институции и во оние кои раководат со нив. Ја плаќаме цената на она што беше очигледно од самиот почеток. Се' беше подредено на победа по секоја цена: предвреме започната агресивна и скапа кампања финансирана од нелегални пари надвор од сите законски лимити, јавно искажаниот збор никогаш не бил на пониско ниво, до крај контролирани и замолчени медиуми во кои воскреснаа партиските пропагандисти и активисти и серија сериозни инциденти кои останаа нерасчистени и практично ја отворија вратата за грдите настани од 1 јуни“, вели претседателот на Хелсиншкиот комитет, Исо Руси. 

Според него, се покажа дека институциите на државата се партизирани до крај. „Не се знаеше кој пие, ама се знае кој плаќа. Полицијата демонстрираше дека, и покрај бескрајните домашни и странски реформи, се' уште е она што беше во поранешниот систем – партиска полиција. И уште полошо, полицијата во служба на коалицијата на власт се подели по етничка основа. Прв пат значајна вертикала во МВР е контролирана и злоупотребувана од албанскиот партиципиент во власта. Јалови беа предупредувањата дека функционер во МВР може да го контролира партискиот активист во истата личност, туку дека ќе се случува обратното – целата структура партиски активисти во МВР да го злоупотребуваат Министерството за партиски цели“, дециден е Руси. 

Сепак, според него, вината не може да се генерализира или партиски да се балансира. Инцидентите имаат конкретни сторители во конкретни личности, чија професија не е етничката припадност. Треба да се разоткријат сторителите и челниците на политичките партии кои барале вакви активности од нив, вели Руси. 

Разоткривање на „лошите момчиња“ кои учествуваа во изборните инциденти вчера побараа речиси сите меѓународни фактори во земјава. Од МВР најавуваат дека ќе бидат бескомпромисни спрема секого што бил инволвиран во инциденти. „Инсистиравме и ќе инсистираме на индивидуална одговорност. Нема да дозволиме поединци заради лични или политички интереси да го уриваат угледот на полицијата. За секого што ќе се утврди одговорност ќе следуваат санкции без разлика дали е влезен во МВР според Рамковниот договор заради правична застапеност“, вели помошник-министерот за односи со јавност, Иво Котевски. 

10.06.2008 За Хелсиншкиот комитет изборите беа најлошо организирани досега
Гласањето е нерегуларно за над 10 отсто од вкупното гласачко тело
Првите вонредни парламентарни избори во Република Македонија беа најлошо организираните избори во историјата, констатира Хелсиншкиот комитет во својот последен извештај. Фактот дека Државната изборна комисија одлучи да се прегласува во 193 избирачки места со околу 190.000 потенцијални гласачи во Првата, Втората и Шестата изборна единица е експлицитна потврда за нерегуларно гласање за над 10 отсто од вкупното гласачко тело и во половина од постојните изборни единици. Или, гледано низ етничка призма, како што се наведува, изборите не беа фер и демократски барем за една четвртина од населението. Хелсиншкиот комитет забележува дека „не може да се победи дома кога се губи надвор - не може сопствениот успех на изборите да се слави како победа ако релевантни меѓународни организации ги оцениле како пораз на демократијата“. 

Причината за сето она што се случуваше на 1 јуни се лоцира во нерасчистените предизборни инциденти кои „само ја отворија вратата за посериозни инциденти на денот на гласањето. Ненаоѓањето на виновниците го засили впечатокот дека нема казна за ваквите кривични дела“. Оттаму, во извештајот се поставува директно прашање: „Ако веќе сме сведоци на множењето на изборните инциденти, зошто тогаш не се размисли за санкционирање на докажаната вина со забрана на вршење партиска должност или забрана за учество на партијата на некои следни избори?“

За Хелсиншкиот комитет едно од најпоразителните сознанија во врска со последните избори е пукањето на институциите на државата речиси по сите шевови, а „одговорноста за организацијата на сите избори лежи во институциите и кај оние што раководат со нив“. Наедно, констатираат дека институциите на државата се докрај партизирани и единствено им се важни партиските интереси.

Остри забелешки се упатени и на адреса на „полицијата која во служба на коалицијата се подели по етничка основа“, а оваа значајна вертикала во МВР „првпат е контролирана и злоупотребувана од албанскиот партиципиент во власта“. Наедно, се посочуваат разните видови притисоци, вклучително и „шетањето на ‘анкетари’ кои евидентираа кој и како ќе гласа, колку од нивните соседи сигурно ќе гласаат... Иако најголем дел од овие и слични ’партиски активност’ се случуваа во изборната единица во која листата ја предводеше Гордана Јанкулоска, министерката се задоволуваше со изјавата дека полицијата ги презема сите неопходни дејства за разоткривање на случаите“, се заклучува во извештајот на Хелсиншкиот комитет. (Б.Ј.)

19.06.2008 Хелсиншки комитет: Предизборната кампања ги навести инцидентите од 1 јуни
Oд самораспуштањето на парламентот започна офанзивна предизборна кампања
Предизборната кампања со сигурност ги навести инцидентите на досега најлошо организираните избори во историјата на Република Македонија, наведува Хелсиншкиот комитет во месечниот извештај објавен вчера.

Речиси воопшто не се почитуваше законската одредба според која предизборната кампања трае 20 дена пред денот на гласање. Практично од самораспуштањето на парламентот започна офанзивна предизборна кампања во која се користеа сите расположливи средства.

Владејачката ВМРО-ДПМНЕ пред официјалниот почеток на кампањата во дневниот печат ја дистрибуираше својата изборна програма. Беа потребни десетина дена Владата под притисок на јавноста да ги стопира своите кампањи, но и покрај одлуката за стопирање Министерството за правда продолжи да објавува огласи во наредните денови. Целта, сепак, беше постигната – партиите од власта преку владините кампањи добија додатна (бесплатна) реклама.

Владините (редовни) активности, сепак, содржеа елементи на предизборна кампања. Камен-темелници, предавања во употреба водоводи, промоции на кредити за самовработување на невработени... се' што веќе е установено како предизборен фолклор во државата. Сомнежот за сериозни злоупотреби на буџетските средства беа најавите, но и конкурсите за предизборни вработувања.

Ваквите владини однесувања го потенцираа прашањето на однесувањето на Владата од моментот на распишувањето на изборите до нивното одржување, колку тогаш Владата се однесува како техничка, а колку заборава на тоа решавајќи се на одлуки и потези кои се етички спорни.

Хелсиншкиот комитет има сериозни забелешки и на скапата политичка пропаганда емитувана на националните телевизии. 
24.07.2008 Хелсиншки: Континуирано се урива принципот на пресумпција на невиност 
За Министерството за внатрешни работи Хелсиншкиот комитет бил „малку збунет“ и „имал лош ден“
Во најголем број случаи не се почитува начелото на пресумпција на невиност кое е едно од основните постулати на кривичната постапка заштитено со Уставот на Република Македонија и Европската конвенција за човекови права, се вели во вчерашната реакција на Хелсиншкиот комитет по повод последните спектакуларни апсења.

Од оваа невладина организација подвлекуваат дека во некои случаи постои сомнителна примена на процедурите пропишани со интерните акти на МВР. Иако, во Уставот се гарантира принципот на пресумпција на невиност и правото на приватност, достоинство и углед на личноста, сепак, она што секојдневно се гледа во Македонија е како уапсените ги снимаат, спроведуваат до истражен затвор или истражен судија, а настанот е топ-тема во сите медиуми. 

„Со оглед на фактот дека МВР е организатор и реализатор на полициските акции на приведување, сосема е симптоматично како истите медиумите се точно известени за денот, часот и местото на приведување, па се во можност спектаклот на уривање на нечие достоинство да го прикажат на целокупната македонска јавност“, се вели во реакцијата на Хелсиншки комитет. 

Според нив, со прикажувањето на оперативните снимки се повредува и правото на приватноста, личниот и семеен живот, угледот и достоинството кои, исто така, се гарантирани со Уставот и меѓународните акти. „Ова право не може да се ужива кога на телевизиите се вртат снимки од приведени лица и притоа се кажуваат нивните имиња, или пак како во некои случаи кога, за да биде иронијата поголема, МВР информира со иницијали проследени со слика и поблиска определба на професијата на лицето“, нагласуваат од Хелсиншки.

Поради сето ова, Хелсиншкиот комитет инсистира на примена на членот 8 од Европската конвенција за човекови права, што подразбира дека при обезбедувањето информации за осомничени, обвинети или осудени страни во кривичните постапки треба да се почитува нивното право за заштита на приватноста. 

За нив е интригантно и прашањето дали во ваквите акции полицијата може да ги оправда средствата за врзување лица (лисици), со спречување на отпор спрема полициски службеник, бегство или самоповредување на лицето, или пак лисиците на приведените лица се само еден сегмент на „циркуската“ претстава што Министерството ја пласира со помош на медиумите!

Хелсиншкиот комитет потсетува и на Кодексот на новинарите и на нивната улога во градењето на демократијата и цивилното општество и слобода. Тие сметаат дека во ниту еден случај немаат намера да го минимизираат правото на јавно информирање, но ги повикуваат новинарите да бидат внимателни и притоа да не ги повредуваат другите базични права.Од оваа невладина организација ја охрабруваат и оценуваат како позитивна борбата на државата против корупцијата и спречувањето на криминогените дејства, но укажува дека таквите акции не смеат да ги повредуваат основните принципи и заложби за почитување на основните човекови права и слободи. 

За Министерството за внатрешни работи Хелсиншкиот комитет бил „малку збунет“ и „имал лош ден“. Во вчерашната реакција, меѓу другото, се вели: „МВР искрено верува дека не станува збор за некакви политички интереси и дека Хелсиншкиот комитет нема да инсистира МВР да ја прекине комуникацијата со јавноста и медиумите. Се надеваме дека Хелсиншкиот комитет знае дека одамна помина времето на комунизмот и едноумието, кога службите можеа да приведат одредено лице и за тоа не смееше ниту да се праша. МВР нема да дозволи да биде обвинето дека ’киднапира‘ лица без никакво сомнение или постапка, без разлика што Хелсиншкиот комитет цени дека не требало ниту да се дадат информации за ’поблиската определба на професијата на лицето‘“, стои во соопштението од МВР. 

МВР, се додава во соопштението, нема да си дозволи да го узурпира правото на слободно информирање на медиумите, ниту, пак, ќе лаже при одговарањето на нивните прашања. Од МВР потсетуваат дека судот е тој кој во независна постапка (без протести и политички притисоци) одлучува за нечија вина. „Се надеваме дека Хелсиншкиот комитет нема да си дозволи да почне со вршење притисоци врз Врховниот суд, со чија дозвола медиумите присуствуваат во судниците, иако станува збор за лица против кои е поведено обвинение, што значи лица чија вина се' уште не е утврдена со правосилна пресуда“, се наведува во денешното соопштение од МВР.
20.09.2008 Хелсиншки: Македонија како црна дупка 
Владата води евтина популистичка наместо популациона политика, оценува Хелсиншки комитет
Експресно донесените закони во Собранието без каква било дискусија и процедури, целосна партизација на судството, либерализација на прислушувањето, продолжување на проблемот за образование на мајчин јазик, евтина популистичка наместо популациона политика, законот за лобирање, се само дел од забелешките на Хелсиншкиот комитет за човекови права, нотирани во извештајот за јули и август годинава. Во поглавјето насловено „Македонија како црна дупка“, Хелсиншки наведува бројни забелешки за политичката активност во изминатите два месеца, која битно ќе се одрази на состојбата со човековите права во Македонија. 

„Новиот состав на парламентот неславно ја започна својата работа во ситуација кога новата Влада не беше избрана и во која се случи членови на старата влада-предлагач воедно да бидат и пратеници кои гласаа за законите. Но, и тоа беше малку, па новиот парламентарен состав донесуваше закони за 35-40 секунди, а во јули и август беа донесени рекордни 172 закони“, се наведува во извештајот на Хелсиншки. Законите, покрај тоа што беа донесувани речиси без каква било дискусија, тие беа изгласани без присуство на опозицијата и без да расправаат за нив собраниските тела, сметаат од Комитетот, според кој за нив е слабо оправдувањето дека законите се носат по итна постапка, за што оценуваат дека претставува само „елегантен начин за одбегнување на задолжителните фази што ги бара редовната процедура. 

„Ваквото искривоколчување, невидена вулгаризација на функцијата на законодавниот дом, е директна атака на овој основен принцип на функционирањето на која било држава што претендира да биде демократска и поради тоа партиите на власт до апсурд ја доведуваат во прашање потребата од парламент“, остро критикува Комитетот. 

За реформите во правосудството се констатира дека тие се свртени во обратен правец, односно наместо поголема самостојност и стручност е направено се' тие и натаму да се тесно поврзани со дневната политика. 

„Откако во согласност со тоа се рекомпонира Судскиот совет, како и Советот на обвинителите, се зеде под кумовска контрола Врховниот суд, а Јавното обвинителство е ставено во сенка од својот Оддел за организиран криминал. Стравот од последици по диктат на дневната политика не само што не се искорени туку, се чини, сега е поголем од кога било“, наведува Хелсиншки. 

Либерализацијата на прислушувањето, се вели во извештајот, отвора можности МВР, такво какво што го имаме, до крај да почне да се однесува како партиска полиција, притоа воопшто не почитувајќи ги предупредувањата на експертите дека проширувањето на овластувањата во делот на примената на специјални истражни мерки е крајно опасно, затоа што тоа не контролира колку долго и за која цел се врши прислушување. 

„При последниот ребаланс на буџетот, МВР, односно УБК, доби на располагање 25 милиони евра, иако досега годишно трошела до 400 илјади евра. Фактот што тајната полиција добива средства колку што не потрошила во последниве десетина години е сигнал за загриженост, особено во поглед на заштитата на човековите права“, алармираат од Хелсиншки. Оттаму забелешки упатуваат и на нереализираните ветувања за компјутер за секој ученик во задолжителното средно образование, како и за проблемот со правото на образование на мајчин јазик, а кампањата за стимулирање на наталитетот ги става во нерамноправна положба идните мајки.

„Во државава имаме евтина популистичка наместо популациона политика“, се наведува во извештајот, во кој и Законот за лобирање повторно е оценет „како уште еден пример за глупоста на власта“. 

18.10.2008 Хелсиншки бара хашките случаи да добијат разрешница
Вратените хашки предмети, мерката притвор и двојните аршини, акцијата "Питачење", потребата за донесување на Законот за заштита од дискриминацијата и повеќекратните препораки по реализираните посети во затворените институции на Република Македонија се темите кои Хелсиншкиот комитет ги разработува во септемврискиот извештај за состојбата на човековите права. 

Хелсиншкиот комитет смета дека во никој случај не може да има амнестија за случаи на тешко кршење на меѓународното хуманитарно право, посочувајќи дека враќањето и процесуирањето на хашките предмети во македонското правосудство предизвикува многу дилеми кои се проследени со крајно спротивставени толкувања во јавноста. 

Хелсиншкиот комитет посочува дека треба да се вложат сите напори случаите да добијат разрешница до крај почитувајќи го принципот на владеење на правото. Во извештајот, меѓу другото, се укажува дека Собранието на Република Македонија во два наврата има усвоено закони со кои се дава правната рамка, а која се однесува на овие случаи - Законот за амнестија и Законот за соработка меѓу Република Македонија и Меѓународниот кривичен суд за гонење лица одговорни за тешко кршење на меѓународното хуманитарно право на територијата на поранешна Југославија. 

"Потребно е да постои наредба од Судскиот совет на Хашкиот трибунал или одлука на обвинителот на Хашкиот трибунал (или самиот Трибунал) за фактот во каква фаза е кривичната постапка што се предава на одлучување на домашните судски органи. Се' што е надвор од овие јасни одредби е дневна политика и злоупотреба на правото за нејзини цели", се наведува во извештајот. 

За Хелсиншкиот комитет останува отворено прашањето како и во која фаза се вратени четирите хашки предмети. 

Во врска со мерката притвор и двојните аршини, Хелсиншкиот комитет во извештајот наведува дека судските органи продолжуваат да го злоупотребуваат притворот на начин што го користат како нужна мерка за обезбедување на обвинетиот во водење на кривичната постапка. 

Хелсиншкиот комитет апелира на соодветна, еднаква и правна примена и употреба на мерката притвор и ги охрабрува и повикува судските органи на употреба на другите соодветни мерки на обезбедување, се' со цел да не се нарушат човековите права и достоинството на личноста. 

Хелсиншкиот комитет за човекови права континуирано ја следи акцијата "Питачење" на Министерството за внатрешни работи во соработка со Министерството за труд и социјална политика и соодветните центри за социјална работа, која започна на 10 септември. Во извештајот, меѓу другото, се поздравува напорот на надлежните институции за намалување на бројот на деца кои не посетуваат училиште, но смета дека за да се оствари тоа, потребно е од страна на тие институции да се излезе во пресрет на тие семејства со конкретни мерки за финансиска помош кои би спречиле евентуално повторно враќање на децата на улица, но за тоа решение во никој случај не може и не смее да се чека на измените на Законот за социјална заштита кои се' уште се во постапка на оформување. 

За неопходноста од донесување на законот за заштита од дискриминацијата, Хелсиншкиот комитет за човекови права на Република Македонија ги повикува Министерството за труд и социјална политика и сите засегнати актери во неговото донесување внимателно да ги разгледаат сите релевантни прашања, без притоа да се следи досегашната практика на експресно изгласување закони без расправа. 

Хелсиншкиот комитет во извештајот за септември констатира дека Република Македонија недоволно работи во насока на подобрување на материјалните услови за живеење во затворските институции, иако истите состојби во неколку наврати се констатирани и укажани од страна на релевантни домашни и странски органи и организации. (П.Р)



29.10.2008 Хелсиншки: Условите во специјалните заводи се катастрофални

Изминатите зими имаше случаи кога штитеници умираа од студ, а им беа давани и застарени лекови, вели Исо Руси

Состојбата со специјалните заводи за лицата со посебни потреби во државава се на загрижувачко ниво. Хигиената, условите за престој, непостоење активности и содржини за штитениците, програми за нивна ресоцијализација, како и употреба на мерката фиксирање на пациенти се само дел од забелешките на Хелсиншкиот комитет за човекови права, по посетата на заводите во Демир Капија, Демир Хисар, Негорци и Бања Банско. Иако ваквата ситуацијата во овие институции од поодамна е добро позната, за Хелсиншки она што најмногу загрижува е што државата не презема ништо барем минимално да се подобрат условите за престој на лицата на кои им е потребна посебна грижа. 

„Ако кажеме дека во некои од институциите има некакво напредување, тоа се граничи со црн хумор. Изминатите зими имаше случаи кога штитеници умираа од студ, им беа давани и застарени лекови, а објаснувањата дека тендерот доцнел или немале нафта не е оправдување“, вели претседателот на Хелсиншки, Исо Руси. При посетата на заводот во Демир Капија е забележано дека изминативе неколку години континуирано бележи случаи на заболени од туберкулоза, од кои неколкумина починале, а директорот на оваа институција е единствениот доктор кој заедно со девет сестри се грижи за 313 штитеници. Покрај ова, се бележи и ниско ниво на хигиенско-санитарни услови, кое е карактеристично и за заводите во Демир Хисар и Негорци, каде што се посочува и примена на методи за фиксирање на кревет. Со поквалитетни услови за живот е заводот во Бања Банско кој е изградена со средства од фондацијата „Сју Рајдер“ и каде што постои посебно основно училиште за децата со пречки во развојот. 

Хелсиншкиот комитет во текот на неделава ќе ја посети и болницата „Бардовци“. (Св.У.)


19.11.2008 Хелсиншки укажува на низа недостатоци во вештачењата на „Змиско око“
Комитетот бара судот да ги земе предвид укажувањата пред да донесе пресуда за десетина дена

Хелисиншкиот комитет вчера уште еднаш изнесе забелешки за случајот „Змиско око“, појаснувајќи дека особен белег на целокупниот процес се бројните недоречености во поглед на извршените вештачења и „претпоставената“ штета, поради што биле спроведени три вештачења и сите биле противречни едно на друго. Во својот извештај Хелсиншкиот комитет наведува дека на главниот претрес било извршено вештачењето кое се состоело од економски и технички дел. Вештачењето само по себе, заклучува Комитетот, е контрадикторно, бидејќи вештото лице во областа на техниката наведува штета, а вештаците од сферата на финансиите не наоѓаат такво нешто и притоа утврдуваат позитивни резултати и остварен вишок во текот 2006 и 2007 година.

„Но, и покрај тоа што овие лица, експерти од финансиската и економската област, утврдиле различна состојба од ’вештото лице’ од техничката област, сепак, тие се потпишале на изготвеното вештачење кое зборува за минимална штета?! За да се решат дилемите што постоеја околу самото вештачење, вештите лица појаснија дека се произнеле само за економскиот дел, а не и за техничкиот, бидејќи во него воопшто и не учествувале, односно дека своите потписи ги ставиле во врска со економскиот дел како што изјави ’вештакот’ за техничкиот дел дека не го разбира финансиското вештачење, но се согласува со него и го потпишал?! Хелсиншкиот комитет се надева дека судот ќе ги има предвид недостатоците и противречностите на вештачењата при донесувањето одлука, бидејќи станува збор за судбината на 72 лица обвинети во овој процес“, се наведува во извештајот.

Според најавите од судот, пресудата за „Змиско око“ ќе биде донесена на 28 ноември, со што предметот ќе се затвори по повеќе од 14 месеци, откако беше приведена првата група осомничени. 

Полицијата, во четири групи приведе 72 лица поради сомневање дека направиле штета од пет милиони евра. Приведувањето на вработените на патарините започна ланскиот септември, а потоа продолжи и во наредните два месеца со приведување на уште три групи осомничени. Дел од оние кои проговорија за криминалот на патарините најпрво беа третирани како сведоци во преткривичната постапка, но имаше и такви кои подоцна беа приведени под сомнение дека се дел од големата група вработени кои со злоупотреби на службената положба успеала да ја оштети државата за милионски износи. 
19.11.2008 Нема пресумпција на невиност во „Пепел“
Хелсиншкиот комитет за човекови права реагира дека МВР го прекрши начелото за пресумпција на невиност во случајот „Пепел“, чија цел беше империјата на тутунскиот бос Бајруш Сејдиу. Хелсиншки констатира дека „за жал, и во текот на октомври сме сведоци на континуирано игнорирање на пресумпцијата на невиност од страна на МВР“. Комитетот и' забележува на министерката Јанкуловска дека го прекршила начелото на невиност со изјавата дека групата на Сејдиу „со право можеме да наречеме и мафијашка структура“.

„Министерката заборава дека станува збор за лица, кои се само осомничени, а за евентуално утврдување ма нивната вина е надлежен судот, а не МВР“, стои во извештајот на Хелсиншки. (Г.А.)
